
SAK XX/27 – MEDLEMSKAP OG UTVIDING AV GEOGRAFISK VERKEOMRÅDE 

Bakgrunn 

Grane kommune i Nordland har teke kontakt med Fjellnettverket med førespurnad om 

mogleg medlemskap. Førespurnaden er uformell, og det ligg per i dag ikkje føre skriftleg 

søknad. 

Grane er ein distrikts- og fjellkommune med utfordringar og utviklingstrekk som i stor grad 

samsvarer med dei problemstillingane Fjellnettverket arbeider med, mellom anna knytt til 

busetjing, tilflytting, næringsutvikling og rammevilkår for levande og livskraftige fjellområde. 

Etter gjeldande vedtekter (§ 1) er Fjellnettverket definert som eit politisk nettverk for 

fjellområda i Sør- og Midt-Noreg. Dette inneber at kommunar i Nord-Noreg i dag ikkje kan 

vere medlemmar. 

Vurdering 

Førespurnaden frå Grane kommune reiser ei prinsipiell problemstilling om Fjellnettverket sitt 

geografiske verkeområde, og om nettverket på sikt bør utviklast frå eit hovudsakleg regionalt 

samarbeid til ein meir nasjonal aktør for fjellkommunar. 

Dei siste åra har det vore ei utvikling der fjellkommunar i ulike delar av landet i aukande grad 

står overfor samanfallande utfordringar. Ei eventuell utviding av verkeområdet kan styrkje 

Fjellnettverket si rolle som nasjonal interessepolitisk aktør, gje auka tyngde i arbeidet opp 

mot statlege styresmakter og styrkje det faglege grunnlaget gjennom breiare erfaringsdeling.  

Samtidig vil ei utviding av verkeområdet reise fleire viktige problemstillingar. Det vil vere behov for 

å avklare kva som skal liggje i omgrepet fjellkommune ettersom dagens definisjon tek 

utgangspunkt i Sør Noreg. Vidare kan ei utviding få organisatoriske konsekvensar, mellom anna 

knytt til arbeidsformer og prioriteringar. Eit breiare geografisk nedslagsfelt kan òg føre til større 

spenn i interesser og behov, og det må vurderast korleis dette påverkar Fjellnettverket sin profil, 

rolle og kjerneoppdrag. 

 

Ei eventuell endring vil krevje vedtektsendring, jf. § 12, og bør vere godt forankra i 

medlemskommunane før vidare behandling. 

Prosess 

Dette er ei strategisk viktig sak for Fjellnettverket si vidare utvikling. Styret meiner derfor at 

rådsmøtet bør gi retning for det vidare arbeidet, og at ei eventuell vedtektsendring først blir 

fremja etter ein grundig og inkluderande prosess. 

Forslag til vedtak 

Rådsmøtet gir si tilslutnad til at det blir arbeidd vidare med å vurdere ei eventuell utviding av 

Fjellnettverket sitt geografiske verkeområde. 

Det vidare arbeidet skal omfatte: 

• vurdering av målgruppe og definisjon av fjellkommune 

• vurdering av organisatoriske, politiske og strategiske konsekvensar 

Ei eventuell vedtektsendring skal leggjast fram for behandling på rådsmøtet i 2027. 

 


